
Sarajevo, 25.01.2012.
SAOPŠTENJE ZA JAVNOST
Obilježavanje evropskog Dana zaštite podataka 28. januara
Agencija za zaštitu ličnih podataka u Bosni i Hercegovini već četvrtu godinu obilježava 28. januar, evropski Dan zaštite podataka. Obilježavanje evropskog Dana zaštite podataka prilika je da  se kroz različite aktivnosti proširi svijest o zaštiti ličnih podataka i privatnosti, te prihvate prava i odgovornosti u vezi sa tim. Ovaj događaj obilježava i godišnjicu Konvencije za zaštitu pojedinaca u pogledu automatske obrade ličnih podataka Vijeća Evrope, poznatu kao „Konvencija 108“, koja je evropski temelj privatnosti i zaštite ličnih podataka. Evropska Unija i Vijeće Evrope stavljaju u centar svojih aktivnosti osiguravanje djelotvorne zaštite ličnih podataka, što je i preduslov za slobodan protok informacija. 
Potrebno je da međunarodno dogovoreni standardi pronađu ravnotežu između sigurnosti i privatnosti, te tako osiguraju zaštitu ličnih podataka i podrže slobodan protok informacija, neophodan u današnjem svijetu globalizacije. 

Povodom obilježavanja evropskog Dana zaštite podataka, Agencija za zaštitu ličnih podataka u BiH organizuje konferenciju za medije na kojoj će prezentovati Izvještaj o radu za proteklu godinu. Konferencija za medije biće održana u ponedjeljak 28.01.2013. u 11 sati, u zgradi Parlamentarne skupštine Bosne i Hercegovine (Pres sala 3/II).
U cilju informisanja javnosti o zaštiti ličnih podataka i privatnosti Agencija i ove godine organizuje „Dan otvorenih vrata”. Kao ciljna grupa, pozvani su studenti Pravnog fakulteta Sarajevo, Pravnog fakulteta Istočno Sarajevo, Fakulteta političkih nauka - smjer sigurnost i Fakulteta kriminalistike, kriminologije i sigurnosnih studija Sarajevo. 
„Dan otvorenih vrata“ održaće se u prostorijama Agencije, u ponedjeljak 28.01. od 13 do 15 sati u ulici Vilsonovo šetalište broj 10 (sala 111/I). Pozvanim studentima biće održano predavanje o zaštiti ličnih podataka u Bosni i Hercegovini.

Jedna od aktivnosti u povodu obilježavanja evropskog Dana zaštite podataka bilo je i sprovođenje Državnog nagradnog konkursa srednjih škola u Bosni i Hercegovini u pisanju literarnih radova na teme zaštite ličnih podataka i privatnosti. Konkurs je završen krajem prošle godine, odabrana su tri najbolja rada, a nagrade za najbolje radove biće uručene učenicima na ovogodišnjoj konferenciji za medije.
Svjetsko priznanje osnovnog prava na zaštitu ličnih podataka postaje važno za razvoj i održivost svakog demokratskog društva i služi kao dodatna garancija za djelotvorno ostvarivanje ostalih osnovnih prava i sloboda. 

